
KONTROL MOZIOA

LOURDES TXIKIKO MAGALA DELA ETA

Axier  Jaka  Goikoetxea  EH  BILDU  udal  taldeko  zinegotziak,  Udalbatzaren  Organo
Araudiko 98. artikulua oinarri, mozio hau aurkezten du, Udalbatzan azter dadin. Mozioa
2017ko maiatzaren 15ean,  Hirigintzako  Batzordean aztertutako “Lourdes Txikiko zuhaizti
babestua” interpelazioaren ondorioa da.

JUSTIFIKAZIOA

Ekintza ikastolak  hala  eskatuta,  Udaleko Hirigintza  Departamenduak eskola  luiziez eta
erorketez babesteko neurriak betetzeko exekuzio-agindua eman zion gaineko magaleko lur-
jabeari.  Udal-aginduak  soilik  eskolaren  50m-ko  perimetroan  segurtasunerako  baso-
mozketa  egiteko  agindua  edo  baimena  ematen  zuen  arren,  lur-jabeak  ikastola  gaineko
zuhaiztian arraseko mozketa egin zuen Aste Santuko opor egunetan, eta bi hektarea baso
inguru baino gehiago suntsitu zituen mozketan. 

Zentzu horretan, lur-jabeak Udalaren aginduak esandakoa ez betetzeaz gain, argitu behar
da  Plan  Orokorrak  babestutako zuhaiztia  dela.  Alta,  Haritzalde  eta  Eguzki  ingurumen-
elkarteek -biak ala biak Ingurumen Kontseilu Sektorialean parte hartzen dutenak- eskatu
zieten  Ingurumen  Fiskaltzari  eta  Donostiako  Udalari  zuhaitz  mozketa  honen  inguruko
ikerketa abiatzea. 

Maiatzaren  15eko  batzordeetan,  Udal-gobernuari  gaiaz  galdetuta,  erantzun  zitzaigun
erorketa  eta  luizien  segurtasun-arriskuagatik egin  zela  esku-hartzea.  Hala  ere,  ikastola
atzeko magala behin betiko egonkortzeko neurriez galdetuta (buloiak, saretzea...),  Udal-
gobernutik ezin izan zitzaigun inolako pauso edo neurri zehatzen berri eman. Bestalde,
babestutako  zuhaiztia  izatearen  inguruan  erantzun  zitzaigun,  mozketaren  arrazoia
segurtasuna izaki, ez zela Foru Aldundiaren txostenaren beharrik izan eta baso-zabalera
handiagoa  moztearen  arrazoia  izan  zela  pistak  ireki  izana.  Horrekin  batera,  adierazi
zitzaigun moztutako zuhaitz gehienak gazteak zirela eta ez eite handikoak. Soilik amaieran
aipatu  zitzaigun  Hirigintza  Departamenduak  informazio-espedientea  irekiko  zuela,
ikertzeko ea arau-hausterik izan zen. 

Azalpen soil honek harridura sortzeaz gain, are gehiago kezkatu gaitu. Lehenik, eta batik
bat, Ekintza ikastolako umeen segurtasunari dagokionez: exekuzio-agindua apirilaren 23an
amaitzen zen arren, hondeamakinekin egindako mozketa-lanek ondorengo eskola-egunetan
ere  jarraitu  omen  zutelako.  Eta  horrez  gain,  arraseko  mozketaren  ondoren  eskolaren

segurtasun  egoera  okertu  egin  delako;  izan  ere,  hasieran  esku-hartzearen  helburua
segurtasuna  bermatzea  bazen  ere,  zuhaitz-mozketa  erraldoi  honen  ondoren  magalaren
egonkortasun  egoera  okertu  omen  delako,  babesgabetza  eta  higadura-aukera  handitu
izanagatik, batzordean bertan arduradun teknikoak aitortu zuen bezala. 
Bigarrenik,  kezka  Udal-gobernuak  ez  zuelako  adierazi  espresuki  jakinaren  gainean
zegoenik  Lourdes  Txikiko  zuhaiztia  Donostiako  2010eko  Hiri  Antolamendurako  Plan
Orokorrak  babestutako  eremua  dela,  “Landareri  Interesduneko  Habitat”  (C.1d)  bezala.
Horrez gain, Udal-gobernuko ordezkariak justifikatu nahi izan zuen 50 m-ko hegalaz gain,
eta baimenik izan ez arren, lur jabeak zuhaitz gehiago moztu izana. 

Adierazpenok larriak dira, aintzat hartzen badugu Donostiako HAPOren Arau Orokorretan
xedatzen  dena  eremu  hauei  dagokionez:  84.4.A.a.  artikuluan  “haiek  kontserbatzea,
mantentzea  eta/edo  hobetzea  ahalbidetzen  duten  jardunak”  baimenduko  direla  eta
“landare-formazio interesgarri  hauei  zuzenean eragin diezaieketen jardunak saihestu eta
inpaktu txikiagoak sortzen dituzten aukeren alde egin beharko dela beti”. Horrekin batera,
ezartzen  da  84.4.A.b.  artikuluan,  salbuespen  kasuetan  (segurtasuna,  adibidez)  esku-
hartzeetan “eraginpeko esparruaren eta landare formazioen azterketa eta/edo diagnostikoa
egingo dela... honako alderdi hauek kontuan hartuko dituena: lurzoruen azalera; espezie
interesgarrien kopurua eta ezaugarri kualitatiboak”. Eta kalteak izanez gero, “dagozkien
neurri zuzentzaileak eta/edo konpentsatzaileak zehaztu” behar direla, “landare-formazioak
berriekin  ordeztea  helburu  dutenak,  lehentasunez  eremuan bertan  edo auzoan eta,  ezin
bada,  udalerriko  beste  lur-eremu  batean,  zehazki  ingurumena  hobetzeko  esparruetan
(c.11)”.

Amaitzeko, gertakizun hauek testuinguru adierazgarri batean eman dira, non Donostiako 
33 ikastetxetako 17.000 haur eta gazte inguruk, aurtengo Donostia Eskola Agenda21 
programan, biodibertsitatearen gaia landu duten. Maiatzaren 17ko udalbatzarreko foroan, 
haur eta gazteek Udalari “zuhaitz gehiago ez mozteko” eta pisuzko arrazoiengatik “mozten
badira, berriak landatu eta  hauek bertako espezieak izan daitezen” eskatu ziotenean, Udal-
gobernutik erantzun zitzaien hori egiten duela Udalak eta aurrerantzean ere hala jarraituko 
duela. Horiek horrela, hauxe da behean sinatzen duen zinegotziak aurkeztutako

KONTROL MOZIOA:

1.-  Udalbatzak  hertsatuki  eskatzen  dio  Udal  Gobernuari,  Ekintza  ikastolako  ume  eta
erabiltzaile guztien segurtasunerako, berma dezala premiaz eta ahalik eta eperik motzenean
dagokionak atzeko magala egonkortzeko neurriak jasoko dituen proiektua egin eta martxan
jartzea. 

2.-  Udalbatzak  hertsatuki  eskatzen  dio  Udal  Gobernuari  egin  dezala  babestutako
landaredian eragindako kaltearen ebaluaziorako ingurumen-txostena, eta ezarri eta martxan
jar  daitezela  dagozkion  lehengoratze-neurri  eta  neurri  konpentsatzaileak,  Donostiako
H.A.P.O.-ak  “Landareri  Interesduneko  Habitat”-ei  dagokionean  xedatzen  duenaren
betekizunean.

3.-  Udalbatzak  hertsatuki  eskatzen  dio  Udal  Gobernuari  ezar  dadila  zigorra  Landareri
Interesduneko Habitat bezala babestutako zuhaiztia izatearen inguruabar astungarria aintzat
hartuta; betiere, ondorioztatzen bada ez dela agindua edo indarrean den legedia bete. 

Donostian, 2017ko maiatzaren 19a

Axier Jaka Goikoetxea
EH Bildu udal taldeko zinegotzia

